
COMO UNA ZAGALA ENAMORÁ 
 
 
Como a una zagala nueva, 
cuandu güervo la caëza, 
son las mirás de tus ojos 
las mirás qu’a mí m’alegran 
y me voy trás d’ellas 
como una zagala enamorá. 
 
Van refalandu los días 
y me paece mentira  
que yo a tí tanto te pueá queré. 
Van refalando las joras, 
suspirandu pá que güervas a mí vera, 
p’estar dambos mu juntitos, 
a la vera de la encina vieja, 
pá qu’esas querencias tan jondas 
enciendan la llama ardienti 
con cálidu mantu d’estrellas 
y bañus de luna llena. 
¿Qué m’has dao? 

Pá arrancarti endispués 
de tus labios un besu  
con saból a jaras y a tomillu. 
¿Qué m’has dao? 
que tu piel me güele a romero en flol. 
¿Qué m’has dao? 
Pá tenerte estos quereles tan jondos. 
Yo sé qu’el cariñu tuyo  
cariñu mu jondo es, 

pá llenami de delicaëzas, 
pá secame el llanto de mis ojos, 
pá dame esa juerza tuya 
que tan drento llevas 
y loquita me güerves, 
como una zagala enamorá, 
con tu risina pícara 
cuando al oídu me ices, María, 
qué mimosina t’as güerto 
y qué bonita estás... 

 

 
 
 
 



SEPA USTÉ FORASTERU 
 
Me trompecé el’otro día 
con un forasteru, 
mu compuestu y mu finu, 
que se llegó ende la capitá, 
y decía que semus lus extremeñus 
incurtos y de mu mal jablá. 
 
No soy yo una jembra 
de mucha gramática 
ni tampoco mu estudiá, 
pero asina jablaba mi madre, 
asina jablaba mi agüela, 
asina jablaban lus de mucho más pa’trás, 
y asina jablo yo, 
pá que no se me olvide nunca ni una letra 
de la que jablan también 
nuestrus más grandes poetas. 
 
Sepa usté, señó mío, 
que cuandu un extremeñu jilvana 
toas y ca una de las letras, 
empalma comu una melodía tras otra 
lo que no es otra cosa 
que la lengua que se jabla 
en nuestra tierra. 
 
Sepa usté, forasteru, 
qu’en cá lugá se jabla una lengua. 
Y si no, 
aviente, aviente usté una mirá  
por lus jondones de la jistoria 
a vé si se da cuenta 
que no semus lus extremeñus 
más incurtos que lus que nacierun  
ajuera de la nuestra Extremaura. 
 
Sepa usté, forasteru, 
que sabemus mu requetebien leé y escrebí 
lus extremeñus. 
Pa eso, cuandu eramus zagalinas, 
un maestro mu resabio, 
y mu letrau, 
nus enseñó en la escuela. 
Y pa encandilá lus nuestrus pensares 
no nus jacen falta 
ni las eses, ni las jerres. 
 



Y ya, pa terminá, 
si tiene una miajina de vagá, aviente usté 
una ojeá por lus librus 
de Luis Chamizo ó 
de Gabriel y Galán 
a ve si encuentra usté, señó mío, 
arguna incurtura en su pluma desgarrá. 

